
In quanto a-e lezzi pe impedî ogni abûso,

L'ordine mantegnî ne-ô popolasso.

O castigâ i delitti, non ëa in ûso

Ne-a corte do cacico quell'ammasso

De titoli e d'articoli confûso,

Ch'ô l'è a stessa giustizia d'imbarasso.

E pe-i quæ spesso e stesse iniquitæ

Con inique sentenze en condannæ.

O giudiçe do popolo ô l'ëa lê

E ô giudicava, comme un poæ i figgiêu;

E so lezzi n'ëan scrite in sciö papê,

Ma ne-a so rettitudine do chêu,

E ne-ô criterio riçevûo da ô Çê;

Criterio e rettitudine ch'a pêu

Rende l'ommo ciù giusto, che l'immensa

Fia de volummi de giurisprudensa.

Nè lê ministri ô nominava mai,

Che spartissan con lê tasce e governo,

Nè giandarmi, nè sbiri, e commissai

Pe impoñe e sostegnî l'ordine interno;

Tali impiegae son poco necessai

In un regime semplice e paterno,

Ma solo në nazioîn civilizzæ,

Dove e maizie e i delitti en complicæ.

Ma ghe façeivan solo compagnia

Ne-Ô so governo pochi conseggê,

Che non ëan gente pratica nè instruia

Ne-ô regiâ cappo, sudditi e foestê

Con l'arte iniqua da diplomazia

Nè intrigante pe genio e pe mestê;

Ma gente ben fonda nell'esperienza,

Ricca in bon senso e retta de coscenza.

